
GʻAZNACHILIK TIZIMIDA RISKLARNI 
ANIQLASH VA NAZORAT TADBIRLARINI 

TAKOMILLASHTIRISH CHORALARI

Xasanov Adiz Xusenovich
Oʻzbekiston Respublikasi Iqtisodiyot va moliya vazirligi huzuridagi,

Gʻaznachilik xizmati qoʻmitasi,
Gʻaznachilik operatsion risklarini baholash
va monitoring qilish boshqarmasi boshligʻi,

Toshkent davlat iqtisodiyot universiteti mustaqil izlanuvchisi

Annotatsiya. Mazkur maqolada O‘zbekiston Respublikasida g‘aznachilik tizimida yuzaga kelayotgan moliyaviy risklarni 
aniqlash, baholash va nazorat qilish mexanizmlarini takomillashtirish masalalari tadqiq etilgan. Xalqaro tajriba asosida 
AQSH, Buyuk Britaniya, Avstraliya, Qozog‘iston va Gruziya g‘aznachilik tizimlarida nazorat samaradorligini oshirishda 
qo‘llanilayotgan zamonaviy yondashuvlar tahlil qilingan. Tadqiqot davomida budjet mablag‘laridan foydalanish 
samaradorligiga ta’sir etuvchi asosiy omillar aniqlanib, raqamlashtirish, real vaqt rejimidagi monitoring, huquqiy bazani 
mustahkamlash hamda shaffoflikni oshirish orqali moliyaviy risklarni kamaytirishga qaratilgan amaliy takliflar ishlab 
chiqilgan. Tadqiqot natijalari O‘zbekiston g‘aznachilik tizimida moliyaviy nazorat samaradorligini oshirishga xizmat qiladi.

Kalit soʻzlar: g‘aznachilik tizimi, moliyaviy risklar, budjet nazorati, davlat xaridlari, raqamli iqtisodiyot, shaffoflik, audit, real 
vaqt monitoringi.
Abstract. This article examines the issues of improving mechanisms for identifying, assessing, and controlling financial 
risks within the treasury system of the Republic of Uzbekistan. Based on international experience, modern approaches 
applied to enhance the effectiveness of financial control in the treasury systems of the United States, the United Kingdom, 
Australia, Kazakhstan, and Georgia are analyzed. The study identifies key factors affecting the efficiency of budget 
fund utilization and develops practical recommendations aimed at reducing financial risks through digitalization, real-
time monitoring, strengthening the legal framework, and enhancing transparency. The research findings contribute to 
improving the effectiveness of financial control in the treasury system of the Republic of Uzbekistan.

Key words: treasury system, financial risks, budget control, public procurement, digital economy, transparency, audit, 
real-time monitoring.
Аннотация. В статье исследуются вопросы совершенствования механизмов выявления, оценки и контроля 
финансовых рисков в системе казначейства Республики Узбекистан. На основе международного опыта проведён 
анализ современных подходов к повышению эффективности финансового контроля в казначейских системах 
США, Великобритании, Австралии, Казахстана и Грузии. В ходе исследования определены ключевые факторы, 
влияющие на эффективность использования бюджетных средств, а также разработаны практические рекомендации, 
направленные на снижение финансовых рисков посредством цифровизации, внедрения мониторинга в режиме 
реального времени, укрепления нормативно-правовой базы и повышения прозрачности. Результаты исследования 
способствуют повышению эффективности финансового контроля в системе казначейства Республики Узбекистан.

Ключевые слова: казначейская система, финансовые риски, бюджетный контроль, государственные закупки, 
цифровая экономика, прозрачность, аудит, мониторинг в реальном времени.

K I R I S H
O‘zbekiston Respublikasida g‘aznachilik tizimi davlat moliyaviy barqarorligini ta’minlash hamda iqtisodiy 

rivojlanishga ko‘maklashuvchi muhim institutsional mexanizm hisoblanadi. Moliyaviy resurslarni samarali 
boshqarish, ularning shaffofligi va hisobdorligini ta’minlash, shuningdek, davlat va jamiyatning barqaror 
rivojlanishiga erishish g‘aznachilik tizimining izchil va samarali faoliyatiga bevosita bog‘liqdir. Shu bois, mazkur 
tizim doirasida amalga oshiriladigan nazorat tadbirlarining sifati va samaradorligi davlat budjeti ijrosi hamda 
umumiy iqtisodiy barqarorlikni mustahkamlashda muhim ahamiyat kasb etadi.

So‘nggi yillarda O‘zbekistonda amalga oshirilayotgan keng ko‘lamli iqtisodiy islohotlar jarayonida 
g‘aznachilik tizimida yuzaga kelishi mumkin bo‘lgan risklarni aniqlash, baholash va ularni boshqarish 
mexanizmlarini takomillashtirish dolzarb ilmiy-amaliy vazifalardan biri sifatida namoyon bo‘lmoqda. Ushbu 
tadqiqotning asosiy maqsadi O‘zbekiston g‘aznachilik tizimida mavjud operatsion va moliyaviy risklarni tizimli 
tahlil qilish, ularni kamaytirishga qaratilgan ilmiy-amaliy tavsiyalar ishlab chiqish hamda xalqaro ilg‘or tajriba 
asosida tizim samaradorligini oshirish yo‘llarini asoslab berishdan iborat.

AQSH, Buyuk Britaniya, Avstraliya, Qozog‘iston va Gruziya kabi mamlakatlar tajribasi shuni ko‘rsatadiki, 
raqamli texnologiyalarni joriy etish, real vaqt rejimidagi monitoring tizimlaridan foydalanish, mustahkam huquqiy 
bazani shakllantirish va shaffoflikni ta’minlovchi mexanizmlarni rivojlantirish g‘aznachilik tizimi faoliyatining 
samaradorligini sezilarli darajada oshiradi. Mazkur maqolada ushbu xalqaro tajriba chuqur tahlil qilinib, 
O‘zbekiston sharoitida moliyaviy nazorat samaradorligini yanada oshirishga qaratilgan ilmiy asoslangan 
xulosalar va amaliy tavsiyalar ishlab chiqilgan.

M A V Z U G A  O I D  A D A B I Y O T L A R  S H A R H I
G‘aznachilik tizimida risklarni aniqlash va nazorat tadbirlarini takomillashtirish masalalariga bag‘ishlangan 

tadqiqotlar xalqaro va mahalliy ilmiy manbalarni qamrab oladi. Xalqaro tajriba shuni ko‘rsatadiki, AQSH, Buyuk 
Britaniya va Avstraliya kabi rivojlangan mamlakatlarda g‘aznachilik operatsiyalari asosan raqamlashtirilgan 
moliyaviy boshqaruv tizimlari orqali amalga oshiriladi. Jumladan, AQSHda Hukumat miqyosidagi g‘aznachilik 
hisobining moslashtirilgan sinov balansi tizimi (GTAS) hamda integratsiyalashgan moliyaviy boshqaruv tizimi 
(IFMS) real vaqt rejimida mablag‘lar harakatini monitoring qilish va moliyaviy nomutanosibliklarni tezkor aniqlash 
imkonini beradi (U.S. Department of the Treasury, 2022).

Buyuk Britaniyada samaradorlikka asoslangan budjetlashtirish tizimi va Milliy Audit Ofisi tomonidan amalga 
oshiriladigan muntazam audit mexanizmlari g‘aznachilik tizimida moliyaviy nazorat samaradorligini oshirishda 
muhim o‘rin tutadi (National Audit Office, 2020). Avstraliyada esa Markaziy budjetni boshqarish tizimi (CBMS) 
orqali budjet jarayonlari real vaqt rejimida monitoring qilinib, aniqlangan kamchiliklar va samarasizliklar tezkor 
bartaraf etilishi ta’minlanadi (Australian Government, 2021).

Post-sovet makonidagi davlatlar, xususan Qozog‘iston va Gruziya tajribasi ham g‘aznachilik tizimini 
modernizatsiya qilish jarayonida muhim ilmiy-amaliy ahamiyatga ega. Qozog‘istonda elektron budjet tizimi 
(EBS) va mustaqil audit institutlari faoliyati orqali moliyaviy nazorat mexanizmlari kuchaytirilgan bo‘lib, bu budjet 
mablag‘laridan foydalanish samaradorligini sezilarli darajada oshirishga xizmat qilgan (Ministry of Finance of 
Kazakhstan, 2022). Gruziyada esa g‘aznachilik axborot tizimi (TIS)ni korrupsiyaga qarshi tashabbuslar bilan 
integratsiyalash orqali davlat moliyasida oshkoralik va hisobdorlik darajasi izchil ravishda yuksaltirilgan (World 
Bank, 2019).

O‘zbekiston olimlari tomonidan olib borilgan ilmiy tadqiqotlarda ham g‘aznachilik tizimida risklarni 
aniqlash, budjet mablag‘laridan samarali foydalanishni ta’minlash hamda moliyaviy nazorat mexanizmlarini 
takomillashtirish masalalari keng yoritilgan. Jumladan, Sholdorov D.A. va Xasanov A.X. (2023) tadqiqotlarida 
davlat moliyaviy resurslarini boshqarishda shaffoflikni ta’minlash, raqamlashtirish jarayonlarini jadallashtirish va 
nazorat samaradorligini oshirishning ustuvor yo‘nalishlari ilmiy asoslangan holda yoritib berilgan.

T A D Q I Q O T  M E T O D O L O G I YA S I
Tadqiqot ilmiy adabiyotlar, amaldagi qonun hujjatlari hamda ilg‘or xalqaro tajribalarni tahlil qilish asosida 

amalga oshirildi. Shuningdek, statistik ma’lumotlar, amaliy hisobotlar va davlat moliyaviy nazorati natijalari 
o‘zaro solishtirilib, tizimli tahlil qilindi. Xalqaro tajribani o‘rganish jarayonida samarali nazorat mexanizmlari, 
zamonaviy texnologik yechimlar va audit yondashuvlari aniqlanib, ularni O‘zbekiston sharoitida tatbiq etish 
imkoniyatlari ilmiy asosda baholandi.

Tadqiqot jarayonida tizimli va kompleks yondashuvga asoslangan holda sifat va miqdoriy tahlil usullaridan 
keng foydalanildi. Jumladan, g‘aznachilik tizimida yuzaga kelishi mumkin bo‘lgan risklarni aniqlashda mantiqiy 
tahlil, guruhlash va taqqoslash metodlari qo‘llanildi. Budjet mablag‘laridan foydalanish samaradorligini 
baholashda statistik kuzatuv va dinamik tahlil usullaridan foydalanildi. Bundan tashqari, ekspert baholash 
metodi orqali amaliyotda uchrayotgan muammolar aniqlanib, ularni bartaraf etishga qaratilgan ilmiy asoslangan 
xulosalar hamda amaliy tavsiyalar ishlab chiqildi.

T A H L I L  V A  N A T I J A L A R
O‘zbekiston Respublikasining moliyaviy barqarorligini ta’minlash va iqtisodiy o‘sishni qo‘llab-quvvatlashda 

g‘aznachilik tizimi muhim institutsional ahamiyatga ega. Moliyaviy resurslarni samarali boshqarish, ularning 
shaffofligi va hisobdorligini ta’minlash hamda davlat va jamiyatning barqaror rivojlanishiga erishish bevosita 

g‘aznachilik tizimining izchil va samarali faoliyatiga bog‘liqdir. Shu bois, mazkur tizim doirasida amalga 
oshiriladigan nazorat tadbirlarining sifati va samaradorligi uning umumiy faoliyat natijadorligiga bevosita ta’sir 
ko‘rsatadi. O‘zbekiston Respublikasida so‘nggi yillarda amalga oshirilayotgan keng ko‘lamli iqtisodiy islohotlar 
jarayonida g‘aznachilik tizimining rolini yanada mustahkamlash va uning samaradorligini oshirish masalalari 
dolzarb ilmiy-amaliy vazifalar qatoriga kiradi.

G‘aznachilik tizimining muhim funksiyalaridan biri davlatning kredit resurslarini shakllantirish va ularni 
samarali taqsimlashdan iborat. Zamonaviy sharoitda axborot texnologiyalarining jadal rivojlanishi davlatning 
barqaror iqtisodiy taraqqiyotini ta’minlashda muhim omilga aylanib bormoqda. Ishlab chiqarish jarayonlarida 
axborot texnologiyalaridan foydalanish va ularni raqamlashtirish iqtisodiyotning turli tarmoqlari, jumladan davlat 
moliyasini boshqarish sohasida avtomatlashtirilgan axborot tizimlarini keng joriy etishni taqozo etadi. Bugungi 
kunda global miqyosda raqamli iqtisodiyot hajmi 11,5 trln AQSH dollarini yoki jahon yalpi ichki mahsulotining 
15,5 foizini tashkil etib, olib borilgan tadqiqotlarga ko‘ra, internet texnologiyalarining sanoat sohalarida keng joriy 
etilishi natijasida ushbu ko‘rsatkichning 2025–yilda YAIMga nisbatan 24,3 foizga yetishi prognoz qilinmoqda.

Jahon tajribasi shuni ko‘rsatadiki, budjet mablag‘lari aylanishi ustidan samarali nazoratni ta’minlash 
ko‘plab mamlakatlar uchun ustuvor vazifa hisoblanadi. Turli hududlarda g‘aznachilik nazorat mexanizmlarini 
kuchaytirish, shaffoflikni oshirish va budjet mablag‘laridan foydalanish samaradorligini yuksaltirish maqsadida 
turli institutsional va texnologik yondashuvlar qo‘llanilmoqda. Xususan, Qo‘shma Shtatlar, Buyuk Britaniya 
va Avstraliya kabi rivojlangan davlatlar, shuningdek Qozog‘iston va Gruziya singari mintaqaviy mamlakatlar 
tajribasini o‘rganish O‘zbekiston g‘aznachilik tizimini takomillashtirish uchun muhim ilmiy-amaliy asos bo‘lib 
xizmat qiladi.

Amerika Qo‘shma Shtatlari g‘aznachilik tizimi shaffoflik va ichki nazoratni ta’minlash nuqtayi nazaridan 
ilg‘or tajribaga ega hisoblanadi. AQSH Boshqaruv va budjet idorasi federal budjet ijrosi ustidan qat’iy nazoratni 
amalga oshirsa, G‘aznachilik departamenti turli agentliklar orqali mablag‘lar harakatini tizimli ravishda monitoring 
qiladi. Federal moliyaviy boshqaruvni takomillashtirish to‘g‘risidagi qonun ichki nazoratni kuchaytirishda 
muhim huquqiy asos bo‘lib xizmat qiladi. AQSH g‘aznachilik nazoratining samaradorligini oshirishda 2014–
yilda qabul qilingan Raqamli hisobdorlik va shaffoflik to‘g‘risidagi qonun (DATA Act) muhim ahamiyat kasb 
etib, u davlat xarajatlari to‘g‘risidagi batafsil ma’lumotlarni jamoatchilikka ochiq taqdim etishni nazarda tutadi. 
Shuningdek, Hukumat miqyosidagi g‘aznachilik hisobining ramziylashtirilgan sinov balansi tizimi (GTAS) 
hamda integratsiyalashgan moliyaviy boshqaruv tizimi (IFMS) real vaqt rejimida mablag‘lar harakatini kuzatish 
va moliyaviy nomutanosibliklarni tezkor aniqlash imkonini bermoqda. Natijada, AQSH G‘aznachiligining 2022–
yil uchun moliyaviy hisobotlariga ko‘ra, aniqlangan samarasizliklarning qariyb 98 foizi moliyaviy hajm jihatidan 
muvaffaqiyatli bartaraf etilgan bo‘lib, bu raqamli texnologiyalar va shaffoflikka asoslangan yondashuvlarning 
yuqori samaradorligini tasdiqlaydi.

Buyuk Britaniya tajribasi davlat moliyasini boshqarishda moliyaviy intizomni ta’minlash va muntazam audit 
mexanizmlarini joriy etish orqali g‘aznachilik tizimi samaradorligini oshirish mumkinligini ko‘rsatadi. Birlashgan 
Qirollik Oliy Hazrati G‘aznachiligi hamda Milliy Audit Ofisi kabi institutlar davlat moliyasini boshqarishning 
mustahkam institutsional asosini shakllantirgan bo‘lib, Milliy Audit Ofisi zimmasiga davlat xarajatlari ustidan 
muntazam audit o‘tkazish, samarasizliklarni aniqlash va ularni bartaraf etish bo‘yicha tavsiyalar ishlab chiqish 
vazifasi yuklangan. Buyuk Britaniya g‘aznachilik tizimining muhim xususiyatlaridan biri davlat xarajatlarini 
aniq o‘lchanadigan natijalar bilan bog‘lovchi samaradorlikka asoslangan budjetlashtirish yondashuvining keng 
qo‘llanilishidir. Mazkur yondashuv resurslardan oqilona foydalanishni rag‘batlantirib, budjet mablag‘laridan 
foydalanish samaradorligini izchil nazorat qilish imkonini beradi. Shuningdek, har uch yilda bir marta amalga 
oshiriladigan xarajatlarni kompleks ko‘rib chiqish jarayoni budjet mablag‘larining milliy ustuvor yo‘nalishlarga 
muvofiqligini baholashga xizmat qiladi. Xatarlarni boshqarish tizimlarining g‘aznachilik operatsiyalariga 
integratsiyalashuvi natijasida moliyaviy samarasizliklarni aniqlash va bartaraf etish imkoniyatlari kengaydi. 
Natijada, Buyuk Britaniya G‘aznachiligi 2020–yilda keng qamrovli audit tizimi asosida aniqlangan budjet 
samarasizliklarining qariyb 90 foizini bartaraf etishga erishdi. Ushbu tajriba O‘zbekiston uchun ham dolzarb 
bo‘lib, muntazam audit va samaradorlikka asoslangan budjetlashtirish mexanizmlarini joriy etish orqali 
g‘aznachilik faoliyatini milliy rivojlanish maqsadlariga muvofiqlashtirish va moliyaviy tafovutlarni kamaytirish 
imkonini beradi.

Avstraliya tajribasi g‘aznachilik tizimida real vaqt rejimidagi monitoringni ta’minlashda zamonaviy 
texnologiyalardan samarali foydalanish muhimligini namoyon etadi. Avstraliya hukumati moliya departamenti 
tomonidan joriy etilgan Markaziy budjetni boshqarish tizimi (CBMS) barcha davlat moliyaviy operatsiyalarini 
yagona raqamli platformaga birlashtirib, budjet jarayonlari ustidan doimiy va tezkor nazoratni ta’minlaydi. 
Ushbu tizim g‘aznachilik xodimlariga moliyaviy qonunbuzarliklarni o‘z vaqtida aniqlash va ularni bartaraf 
etish bo‘yicha tezkor choralar ko‘rish imkonini beradi. Raqamli texnologiyalarni keng joriy etish natijasida 
Avstraliyada moliyaviy samaradorlik sezilarli darajada oshgan bo‘lib, 2021–2022–yillar davomida aniqlangan 
samarasizliklarning 94 foizdan ortig‘i uch oy muddat ichida bartaraf etilgani qayd etilgan. Mazkur natijalar 

real vaqt rejimidagi monitoring va raqamli texnologiyalar integratsiyasining yuqori samaradorligini tasdiqlaydi. 
Avstraliya tajribasi O‘zbekiston uchun ham muhim ahamiyatga ega bo‘lib, davlat moliyasini boshqarishda real 
vaqt monitoringini ta’minlovchi integratsiyalashgan moliyaviy boshqaruv tizimlarini joriy etish orqali moliyaviy 
risklarni kamaytirish va nazorat samaradorligini oshirish imkonini beradi.

Qozog‘iston tajribasi esa postsovet makonida g‘aznachilik boshqaruvini isloh qilishda huquqiy bazani 
mustahkamlash va nazorat mexanizmlarini kuchaytirish muhim ahamiyatga ega ekanini ko‘rsatadi. Qozog‘iston 
Moliya vazirligi tomonidan mas’uliyatni oshirish va davlat moliyasi ustidan nazoratni kuchaytirishga qaratilgan 
yangi qonunchilik asoslari joriy etilgan bo‘lib, ushbu islohotlarning markazida elektron budjet tizimini (EBS) joriy 
etish masalasi turadi. Mazkur tizim davlat daromadlari va xarajatlari to‘g‘risidagi ma’lumotlarni markazlashtirib, 
ularning monitoringi va tahlilini yanada samarali amalga oshirish imkonini yaratdi. Bundan tashqari, Qozog‘iston 
g‘aznachiligi samaradorlik auditini o‘tkazuvchi mustaqil audit institutlari bilan hamkorlikni kuchaytirib, davlat 
mablag‘laridan foydalanish samaradorligini oshirishga erishdi. Mustahkam huquqiy baza va kuchli nazorat 
mexanizmlari joriy etilishi natijasida Qozog‘istonda 2018–2022–yillar davomida moliyaviy nochorlik holatlari 
qariyb 75 foizga qisqartirilgan. Ushbu tajriba O‘zbekiston uchun ham muhim bo‘lib, me’yoriy-huquqiy bazani 
takomillashtirish va mustaqil audit institutlari bilan hamkorlikni kengaytirish orqali g‘aznachilik tizimida nazorat 
samaradorligini yanada oshirish imkonini beradi.

Gruziya davlat moliyasini boshqarish sohasida amalga oshirilgan tizimli islohotlar natijasida g‘aznachilik 
tizimi faoliyatida mavjud bo‘lgan samarasizliklarni sezilarli darajada qisqartirishga erishgan davlatlar qatoriga 
kiradi. Davlat moliyasini boshqarish tizimini isloh qilish strategiyasining (DMB) joriy etilishi ushbu jarayonning 
asosiy poydevorini tashkil etib, u korrupsiyaga qarshi qat’iy choralar bilan bir qatorda davlat moliyasida 
oshkoralik, hisobdorlik va mas’uliyatlilikni izchil oshirishga xizmat qildi. Mazkur strategiya doirasida davlat 
moliyaviy boshqaruvining institutsional va texnologik asoslari mustahkamlanib, g‘aznachilik tizimi faoliyatining 
samaradorligi izchil ravishda yaxshilandi.

Shuningdek, Gruziyada davlat mablag‘larini shaffof va samarali boshqarishni ta’minlash maqsadida 
G‘aznachilik axborot tizimi (TIS) joriy etildi. Ushbu tizimning korrupsiyaga qarshi kurash organlari bilan 
integratsiyalashuvi natijasida moliyaviy operatsiyalar ustidan real vaqt rejimida monitoring o‘rnatilib, moliyaviy 
nomutanosibliklarni aniqlash va bartaraf etish imkoniyatlari kengaydi. Natijada, 2015–yildan buyon Gruziyada 
moliyaviy samarasizlik darajasi qariyb 81 foizga qisqartirilgani qayd etilgan. Davlat moliyasini boshqarishdagi 
ushbu yutuqlar Jahon banki va Xalqaro valyuta fondi kabi nufuzli xalqaro moliya institutlari tomonidan e’tirof 
etilib, mamlakat tajribasining ilmiy-amaliy ahamiyatini tasdiqlaydi.

Gruziya tajribasi korrupsiyaga qarshi choralarni g‘aznachilik faoliyatiga kompleks tarzda integratsiyalash 
moliyaviy nazorat samaradorligini sezilarli darajada oshirishini yaqqol namoyon etadi. Ushbu yondashuv 
davlat sektorida moliyaviy intizomni mustahkamlash va budjet mablag‘laridan foydalanish ustidan 
nazoratni kuchaytirishda muhim ahamiyat kasb etadi. Mazkur tajriba O‘zbekiston sharoitida ham moliyaviy 
nomutanosibliklarni aniqlash va ularni bartaraf etish mexanizmlarini takomillashtirish nuqtayi nazaridan muhim 
ilmiy-amaliy asos bo‘lib xizmat qilishi mumkin.

Xalqaro tajribaning kompleks tahlili shuni ko‘rsatadiki, O‘zbekiston g‘aznachilik tizimida nazorat 
samaradorligini oshirish bir qator ustuvor yo‘nalishlarni izchil amalga oshirishni taqozo etadi. Jumladan, AQSH 
va Avstraliya tajribasida kuzatilganidek, raqamli platformalar va real vaqt rejimidagi monitoring tizimlarini joriy 
etish g‘aznachilik operatsiyalarining shaffofligi va tezkorligini ta’minlashda muhim rol o‘ynaydi. O‘zbekistonda 
ham davlat mablag‘lari harakatini real vaqt rejimida kuzatish imkonini beruvchi integratsiyalashgan moliyaviy 
boshqaruv tizimlarini joriy etish yoki mavjudlarini takomillashtirish orqali moliyaviy samarasizliklarni sezilarli 
darajada kamaytirish mumkin.

Shu bilan birga, Qozog‘iston va Buyuk Britaniya tajribasi g‘aznachilik faoliyatini samarali tashkil etishda 
mustahkam me’yoriy-huquqiy baza va muntazam audit mexanizmlarining muhimligini ko‘rsatadi. O‘zbekistonda 
budjet mablag‘lari oqimi ustidan nazoratni kuchaytirish, moliyaviy intizomni mustahkamlash hamda 
samarasizliklarni aniqlash va bartaraf etish jarayonlarini takomillashtirish uchun huquqiy-me’yoriy bazani 
yanada rivojlantirish maqsadga muvofiqdir. Shuningdek, AQSH va Gruziya tajribasida namoyon bo‘lganidek, 
budjet ma’lumotlarining ochiqligini ta’minlash va g‘aznachilik operatsiyalarini korrupsiyaga qarshi mexanizmlar 
bilan uyg‘unlashtirish moliyaviy nazorat samaradorligini oshirishga xizmat qiladi.

Buyuk Britaniyada keng qo‘llanilayotgan samaradorlikka asoslangan budjetlashtirish yondashuvi moliyaviy 
resurslarni aniq o‘lchanadigan natijalar bilan bog‘lash imkonini berib, davlat xarajatlarining milliy ustuvorliklarga 
muvofiqligini ta’minlaydi. Ushbu yondashuvni O‘zbekiston sharoitida joriy etish budjet mablag‘laridan foydalanish 
samaradorligini oshirish va rivojlanish maqsadlariga erishishda muhim ahamiyat kasb etadi. Bundan tashqari, 
Jahon banki va Xalqaro valyuta fondi kabi xalqaro moliya institutlari bilan hamkorlikni kengaytirish texnik 
yordam, bilim almashish va ilg‘or tajribalarni tatbiq etish orqali uzoq muddatli islohotlarni jadallashtirish hamda 
nazorat samaradorligini oshirish imkonini beradi.

Mazkur xalqaro tajribalarni O‘zbekiston g‘aznachilik tizimi faoliyatiga bosqichma-bosqich tatbiq etish davlat 
mablag‘lari ustidan nazoratni kuchaytirish, resurslardan oqilona va milliy ustuvorliklarga muvofiq foydalanishni 
ta’minlashning samarali mexanizmlarini shakllantirishga xizmat qiladi. Xususan, davlat xaridlari jarayonida 
g‘aznachilik kuzatuvini kuchaytirish budjet mablag‘larining maqsadli yo‘naltirilishini ta’minlab, ularning samarasiz 
sarflanishi va talon-toroj qilinishining oldini olish imkonini beradi. Natijada, budjet mablag‘laridan oqilona va 
samarali foydalanish ta’minlanib, moliyaviy intizom mustahkamlanadi.

Shu nuqtayi nazardan, g‘aznachilik tizimida yuzaga kelayotgan risklarning turlarini aniqlash, ularni tizimli 
tahlil qilish, davlat budjetidagi xavf-xatarlarning statistik ko‘rsatkichlarini baholash hamda nazorat tadbirlarini 
samarali tashkil etish birinchi darajali ilmiy-amaliy vazifa hisoblanadi. Amaliy tahlillar shuni ko‘rsatadiki, budjet 
mablag‘laridan samarasiz foydalanishga olib keluvchi asosiy omillar qatoriga daromadlar va xarajatlarni 
rejalashtirishdagi kamchiliklar, budjet buyurtmachilari va tadbirkorlar o‘rtasidagi manfaatlar to‘qnashuvi, 
huquqiy normalarni chetlab o‘tish holatlari, axborot tizimlari o‘rtasidagi integratsiya muammolari hamda davlat 
xaridlarida xarid portallarining yetarli darajada umumlashtirilmaganligi kiradi. Ushbu omillarni bartaraf etishga 
qaratilgan tizimli chora-tadbirlar g‘aznachilik tizimi samaradorligini yanada oshirishga xizmat qiladi.

Kelgusi yil uchun daromadlar va xarajatlarni rejalashtirish jarayonida o‘zgaruvchan xarajatlarni prognoz 
qilinayotgan daromadlar hajmiga moslashtirish muhim ahamiyat kasb etadi. O‘zgaruvchan xarajatlarga 
sport, madaniy-ommaviy tadbirlar, ko‘rgazmalar, yarmarkalar, anjumanlar, seminarlar, hududlarda muntazam 
o‘tkaziladigan an’anaviy bayram va festivallar, shuningdek xorijiy mamlakatlar hamda xalqaro tashkilotlar 
rasmiy delegatsiyalarining tashriflari bilan bog‘liq xarajatlar kiradi. Amaliyotda bunday tadbirlarni tashkil 
etishda tovarlar, ishlar va xizmatlarni xarid qilish bo‘yicha shartnomalar ayrim hollarda g‘aznachilik organlarida 
ro‘yxatdan o‘tkazilmasdan, tadbirkorlar bilan qarz munosabatlari asosida amalga oshirilayotgani kuzatiladi. Bu 
holat, asosan, budjetga tushadigan daromadlarning rejalashtirish jarayonida to‘liq hisobga olinmasligi bilan 
izohlanadi. Natijada tadbirlarni tashkil etish hamda tovarlar, ishlar va xizmatlarni xarid qilish jarayonida “Davlat 
xaridlari to‘g‘risida”gi Qonun1 talablari buzilishi, kreditorlik qarzdorliklarining ortishi, shartnomalarda narxlarning 
asossiz ravishda oshirilishi yoki ayrim hollarda kelishilgan holda ishlarni amalga oshirish holatlari yuzaga kelishi 
mumkin.

Hozirgi sharoitda budjet buyurtmachilari va tadbirkorlar o‘rtasida tovarlar, ishlar va xizmatlarni xarid qilish 
jarayonida manfaatlar to‘qnashuvi va oldindan kelishib olish holatlarining ayrim ko‘rinishlari uchrab turishi 
kuzatilmoqda. Jumladan, davlat xaridlarining elektron do‘kon (milliy do‘kon), eng yaxshi takliflarni tanlab olish 
hamda to‘g‘ridan-to‘g‘ri xarid usullarida savdolar o‘tkazilishidan avval tovarlar va xizmatlarning miqdori, narxi 
hamda texnik xususiyatlari bo‘yicha kelishuvlarga erishilishi ehtimoli mavjud. Bunday holatlarda tadbirkor 
tomonidan oldindan shakllantirilgan oferta buyurtmachiga taqdim etilib, savdolarda g‘olib bo‘lish ehtimoli 
sezilarli darajada oshadi. Xuddi shuningdek, eng yaxshi takliflarni tanlab olish usulida ham texnik parametrlar, 
ishtirokchilarga qo‘yiladigan talablar va baholash mezonlarining muayyan subyektlar manfaatiga moslashtirilishi 
boshqa ishtirokchilarning raqobat imkoniyatlarini cheklashi mumkin.

Davlat xaridlari jarayonida yuzaga kelayotgan yana bir muhim masala dasturiy ta’minotlar o‘rtasidagi 
integratsiya darajasining yetarli emasligi bilan bog‘liqdir. Bu holat, asosan, xarid portallarining o‘zaro 
integratsiya qilinmaganligi va ularning texnik imkoniyatlarida mavjud bo‘lgan cheklovlar natijasida vujudga 
keladi. Ushbu muammoni bartaraf etish uchun bir xarid portalida joylashtirilgan buyurtma yoki oferta boshqa 
xarid platformalarida ham aks etishini ta’minlash, shuningdek barcha xarid portallarining dasturiy ta’minotini 
yagona standart asosida takomillashtirish maqsadga muvofiqdir. Bundan tashqari, xarid portallari bilan Milliy 
statistika organlari o‘rtasida axborot almashuvini yo‘lga qo‘yish hamda davlat xaridlari bo‘yicha tovarlar, ishlar 
va xizmatlarning minimal va maksimal narx chegaralarini belgilash narxlarning sun’iy oshirilishining oldini 
olishga xizmat qiladi.

Davlat xaridlari amaliyotida ayrim hollarda qonun hujjatlarini bevosita buzmagan holda ularni chetlab 
o‘tishga qaratilgan yondashuvlar ham uchrab turadi. Masalan, bino va inshootlarni ta’mirlash bilan bog‘liq ishlar 
normativ-huquqiy hujjatlarga muvofiq maxsus platformalar orqali amalga oshirilishi lozim bo‘lgan hollarda, ushbu 
ishlarni qurilish ishlari sifatida emas, balki qurilish materiallarini xarid qilish shaklida elektron savdolar orqali 
rasmiylashtirish holatlari kuzatiladi. Bunday yondashuv tovarlarning omborga kelib tushmasdan sarflanishi yoki 
narxlarning asossiz oshirilishiga olib kelishi mumkin. Shuningdek, davlat dasturlari doirasida ayrim hollarda 
tovarlar, ishlar va xizmatlarni yetkazib beruvchilarning aniq manzilli ko‘rsatilishi natijasida shartnomalar o‘rtacha 
bozor narxlariga nisbatan ikki-uch baravar yuqori qiymatlarda tuzilishi holatlari ham uchrab turadi.

Budjet mablag‘larini boshqarishda yuqori samaradorlikka erishish va moliyaviy risklarning oldini olish 
maqsadida avvalgi davrlarda aniqlangan xavf-xatarlarni chuqur tahlil qilish hamda ularni keltirib chiqaruvchi 
omillarni tezkor bartaraf etish g‘aznachilik tizimini izchil takomillashtirish uchun muhim amaliy asos bo‘lib 
xizmat qiladi. Mazkur yondashuv xalqaro tajribani hisobga olgan holda g‘aznachilik tizimida mablag‘larni 

1	  Oʻzbekiston Respublikasining Qonuni, 22.04.2021 yildagi O‘RQ-684-son https://lex.uz/docs/-5382974. 

boshqarish, risk va xavf-xatarlarni erta aniqlash uchun milliy mexanizmlar va andozalarni ishlab chiqishda 
muhim ahamiyatga ega. Ayniqsa, g‘aznachilik tizimida real vaqt rejimida davlat mablag‘lari harakatini kuzatish 
va nazorat qilish orqali aniqlangan xavf-xatarlarni moliyaviy ifodada baholash resurslardan samarali, oqilona va 
milliy ustuvorliklarga muvofiq foydalanishni ta’minlashning samarali vositasi hisoblanadi.

X U L O S A  V A  T A K L I F L A R
Davlat moliyaviy nazoratining samarali tashkil etilishi ko‘p jihatdan g‘aznachilik institutining barqaror, 

uzluksiz va to‘g‘ri faoliyat yuritishiga bog‘liqdir. Shu nuqtayi nazardan, xalqaro hamkorlikni rivojlantirish, ilg‘or 
tajribalarni tizimli ravishda o‘rganish hamda Jahon banki va Xalqaro valyuta fondi kabi nufuzli xalqaro moliya 
institutlari bilan hamkorlikni kengaytirish O‘zbekiston g‘aznachilik tizimini yanada mustahkamlash uchun zarur 
bo‘lgan institutsional, texnologik va bilim resurslari bilan ta’minlash imkonini beradi. Texnik yordam va bilim 
almashish jarayonlari uzoq muddatli islohotlarni jadallashtirish hamda moliyaviy nazorat samaradorligini 
oshirishda muhim omil bo‘lib xizmat qiladi.

Bugungi kunda O‘zbekistonda shakllantirilgan g‘aznachilik tizimi mustahkam huquqiy poydevori va 
keng funksional imkoniyatlari orqali budjet intizomini ta’minlash, korrupsiyaning oldini olish hamda moliyaviy 
resurslardan oqilona va samarali foydalanishni nazorat qilishga xizmat qilmoqda. Kelgusida ushbu tizimni 
yanada takomillashtirish, xususan raqamlashtirish jarayonlarini chuqurlashtirish, g‘aznachilik faoliyatini davlat 
xaridlari va boshqa moliyaviy jarayonlar bilan to‘liq integratsiyalash hamda kadrlar salohiyatini izchil oshirish 
orqali davlat moliyaviy nazoratini sifat jihatidan yangi bosqichga olib chiqish mumkin. Bu esa, o‘z navbatida, 
davlat moliyasining barqarorligini mustahkamlash va jamiyat oldidagi hisobdorlik darajasini oshirishga xizmat 
qiladi.

G‘aznachilik tizimida risklarni kamaytirish va moliyaviy nazorat samaradorligini oshirish maqsadida, eng 
avvalo, davlat xaridlari, budjet ijrosi va g‘aznachilik axborot tizimlari o‘rtasida to‘liq va uzviy integratsiyani 
ta’minlash zarur. Real vaqt rejimidagi monitoring mexanizmlarini keng joriy etish mablag‘lardan foydalanish 
ustidan tezkor va samarali nazoratni kuchaytirishga imkon beradi. Shu bilan birga, riskka asoslangan audit 
tizimini rivojlantirish, normativ-huquqiy bazani takomillashtirish hamda g‘aznachilik xodimlarining kasbiy 
malakasini oshirish moliyaviy intizomni mustahkamlash va shaffoflik darajasini yuksaltirishga xizmat qiladi.

